Awakmu Kaya Awake Kemamang

Dening S. Yoga

awakmu kaya awake kemamang

katon murub lan mbrengangah abang

praupanmu ora bisa mbokapusi

menawa kebak rasa nepsu

amarga tansah mikir kadonyan

kang ora bisa kasembadan

nadyan wis adus kaping telu

nadyan wis mboksabuni

nadyan wis mbok sawuri kembang mlathi

awakmu tambah mambu banget

kaya tegalan kang kobong

kaya ambune bathang kang mudal

saben wengi mbok sempurnakake

ana donga ben bali kaya bayi

nanging awakmu isih jaluk wektu

amarga ora bias nahan nepsu donya

Eklasna

Dening Sudi Yatmana

Eklasna aku lunga biyung

sanadyan ing ndhuwur langite katon mendhung

eklasna aku lunga bapa

lungaku sangi ati lapis waja

ora perlu panjenengan galih

ing paran aku ora bakal mati amarga ngelih

mumpung isih esuk

kanthi pangestu kang matumpuk-tumpuk

gunung lawu lan semeru katon sapunthuk

kabeh bakal taklangkahi
sanadyan kudu nasak kabondhotan eri

aku lunga perlu makarya

ora mung angon kebo ing ara-ara

sanadyan aku ngerti

golek gaweyan angel yen tanpa koneksi

lan isih kudu nganggo gambar Jendral Sudirman sakethi

sugeng enjing bapa biyungku

sugeng enjing desaku

kang tansah kinemulan langit biru

eklasna liya dina isih bias ketemu
Nalikane

Dening Jumilah

Nalikane ing ngendi-ngendi papan tansah tinemu prastawa sing nggegirisi

nala iki trenyuh kepengin ngerteni

sing tanpa dinuga ning nyatane nekakake prahara

saengga musnahake samubarang kang ana

nanging geneya kabeh wong ora bias nggondheli, sing ndadekake …

ati angluh jroning nyipati kahanan iki

nanging nalika aku nyawang  ing sakiwa tengenku

akehing sesawangan apepaes semu

sajake siparaga padha keblinger ing pandulu

banjur padha nekad tumindak dudu nguja kersa angga priyangga

nganti lali sapa kowe … sapa aku … dadi sulap ing pandulu

dadine dhadha iki krasa mendhegel tekan jroning kalbu

ah… ning ya kono mangsa bodhoa sing padha ngawaki

saiki panyawangku mung tumuju kang padha sengkut makarya

kae lho … para relawan kang padha bikut tetulung

gumregut makarya tanpa mikir keslametane dhiri pribadi

tan samara dadi korban, tetep gumregah nyisir sakehing panggonan

ayo… dhodhogen atimu supaya kowa ora wegah tiru-tiru

awit kita kabeh bakal nemahi… embuh kapan kita ora ngerti

Kupu Kang Kekintrang

dening Eko Wahyudi

Kupu-kupu kang kekitrang ing kalbu
babar pisan aku ora suwala

menawa madu ing raga

iki bakal asat koksesep

aku tansah setya

nadyan kang cetha

sliramu uler gatel

nggawa memala

aku jejere kembang

datan bisa sambaing

ngaruhake kabar katresnan

sedheng ketiga

during cetha anggone purna

kupu-kupu kang kekitrang

ana ngendi dununge kasetyan

aku kang kebacut krungu

tembang katresnan

apa bener among lelamisan?

aku kang kebacut weruh

endahing rupa elarmu

apa bener mung kanggo

mencoki sakehing kembang?

Isih Ana Srengenge

dening Bonari Nabonenar

amarga urip iku nyakramanggilingan bebasane

kang biyen sepi saiki dadi rame

kang wengi gumuyu saiki metu tangise

sumarah iku ora teges sepi rekadayane

jalaran isih ana rembulan

isih ana lintang

lan srengenge

ayo padha gumregut njejegake

urip linambaran tresna

marang sapepadhane

isih ana srengenge

kang ngangetake esuk

nalika ceplokpiring mekrok

mangambar gandane

mula becik mapag dina tembe

kanthi gumregut nyambut gawe
